
Allôa da-e belle novitæ distræto

Ferrante ô no pensava a Rosolea,

E Temo ô se scordava tutt’affæto

E mascciotte de Zena e da Rivea,

E i zûamenti d’amô ch’aveivan fæto

I Spagnolli ä so bella Dulcinea,

Che baxavan cianzendo ne-a vigilia

Da so partenza mæxima in Castilia.

Quanto lô invexendôu l’ëa pù Garzia

O professô de storia naturale:

O n’accûggeiva allôa puetta, gazia,

O perscianin ne-ô regno vegetale

Pe materia da scienza e da teoria:

Ma in t’ûn campo ciù vago e ciù geniale

O l’acchêuggeiva scioî, che ciù a l’attasto

Ean senscibili e grati che a l’annasto.

Comme canta di miti a vegia istoia,

Che chi sciorbiva un pö d’ægua letea,

O perdeiva in t’ûn attimo a memoia

Da so vitta trascorsa in tâ manea,

Che d’ogni guao sofferto e d’ogni gioia

Zà provâ ô non aveiva ciù l’idea,

Coscì in quell’isoe magiche e incantæ

I Spagnolli de tûtto s’ëan scordæ.

Per lô l’ëa a Spagna comme feûa do mondo:

Per lô ô so capitañio ô l’ëa zà morto

E zù do mâ sepolto ne-ô profondo:

A-ô Çê per lô l’ëa fâ ûn despeto e ûn torto

De n’adattâse a ûn stato scì fecondo

De piaxeî, de delizie e de conforto:

Lì gh’ëan con tûtta l’anima: ûña vea

Stravaganza ghe paiva ogni atra idea.

